
PROGRAMA APQUA: 
 RECURSOS DIDÁCTICOS PARA O ENSINO 
DAS CIENCIAS E O MEDIO AMBIENTE 

 

 
 
 
 
 

 
 
 
 
 
 
 
 
No XI Congreso de ENCIGA celebrado no Barco de Valdeorras, tiveron 

unha gran acollida os materiais presentados polo proxecto APQUA da 
universidade catalana Rovira i Virgili. Varios compañeiros e compañeiras 
fixéronnos ve-lo interese de dar a coñecer no Boletín das Ciencias os 
obxectivos do proxecto e as características dos materiais. A gran difusión da 
nosa revista permitirá a máis profesoras e profesores achegarse a estas 
propostas, valoralas e, se o consideran, solicitar ós propios autores a 
información complementaria que desexen. 

RESUMO 

APQUA (Aprendizaje de los productos químicos, sus Usos y 
Aplicaciones) é un proxecto educativo centrado nos productos e nos procesos 
químicos e no risco que o seu uso representa para as persoas e para o medio 
ambiente. O seu obxectivo é promove-lo ensino da Ciencia e a educación 
ambiental, coa finalidade de formar cidadáns capaces de participar na toma de 
decisións sobre temas relacionados cos productos químicos e o medio ambiente.  

Os materiais de APQUA van dirixidos ós alumnos de Educación 
Secundaria e do ciclo superior de Educación Primaria e teñen un enfoque 
ciencia-tecnoloxía-sociedade. Estes foron deseñados para realizar un traballo 
experimental na aula dunha forma segura e cun tempo de preparación mínimo. 
A parte de potencia -la comprensión de conceptos básicos da ciencia, fomentan 
o traballo en equipo e a toma de decisións. Con APQUA trabállanse tanto 
conceptos, como procedementos e actitudes. Os materiais están homologados 
como material curricular. 

EDIS (Educational Innovative Services), empresa establecida na 
Universidad Rovira i Virgili de Tarragona, distribúe os materiais de APQUA. 

EXPERIENCIAS DIDÁCTICAS  

EQUIPO APQUA 
Facultat de Ciències de l'Educació i Psicologia 
UNIVERSITAT ROVIRA I VIRGILI 

¿QUE É APQUA? 

APQUA, (Aprendizaje de los productos químicos, sus Usos y 
Aplicaciones), é un proxecto educativo dirixido a toda a poboación, centrado 
nos productos e no risco que o seu uso representa para as persoas e para o 
medio ambiente. 

Os obxectivos principais de APQUA son: 

• Desenvolver unha maior conciencia e comprensión pública sobre os 
productos químicos e a súa relación coas nosas vidas. 

• Conseguir que as persoas aprendan a obter información sobre todo 
aquelo que lles preocupa en relación cos productos químicos. 

• Suministrar ás persons os coñecementos e as ferramentas necesarias 
para que poidan toma-las súas propias decisións e participar dun xeito 
máis responsable como membros dunha sociedade libre e 
democrática. 

• Promove-la utilización de principios e procesos científicos e da 
evidencia á hora de tomar decisións. 

Para conseguir estes obxectivos, APQUA desenvolve un Programa 
escolar dirixido a alumnos de ciclo superior de Educación Primaria (11 a 12 
anos) e de Educación Secundaria Obrigatoria (13 a 16 anos), un Programa 
público dirixido á poboación adulta, un Programa de formación de profesionais e 
un Centro de Información Química (CIQ). 

Os materiais instructivos de APQUA organízanse de forma modular e 
deséñanse coa colaboración de centros de Educación Primaria e Secundaria e 
grupos comunitarios. Están suxeitos á supervisión académica universitaria, co 
fin de mante-lo rigor científico e a ausencia de prexuízos. 

O PROGRAMA ESCOLAR E O SEU ENFOQUE 

O Programa escolar presenta a aprendizaxe das ciencias a partir do 
estudio e do debate de temas de actualidade relacionados cos productos 
químicos. APQUA ten o enfoque ciencia -tecnoloxía-sociedade (CTS).  

Os módulos de APQUA están formados por diversas actividades de 
traballo, nas que se presentan preguntas abertas e situacións simuladas e 
fornecen experimentos. Con elas ensínanse os contidos científicos, os procesos 
e as habilidades de resolución de problemas para que os alumnos poidan tomar 
decisións persoais sobre temas relacionados cos productos químicos. Non se 
pretende que o estudiante sexa un activista por unha causa determinada ou 
tome unha posición concreta diante dun problema social, senón que desenvolva 

a súa capacidade de comprensión e crítica sobre temas científicos e  sobre as 
limitacións da ciencia.  

Para APQUA a aprendizaxe das ciencias na aula non significa ler un 
libro senón realizar actividades, preguntas, discusións e involucrarse en debates. 
A separación artificial entre as diferentes disciplinas científicas desaparece a 
medida que o profesor e o alumno se dan de conta que os temas de ciencia e 
tecnoloxía son cuestións sobre as que as persoas toman decisións, como 
individuos, membros dunha sociedade. A ciencia fornece a evidencia, as 
personas toman as decisións.  

Os materiais de APQUA axústanse ós obxectivos de conceptos, 
procedementos e actitudes que establece a LOGSE e están homologados como 
material curricular. 

¿QUE MATERIAL UTILIZA APQUA? 

Cada módulo está formado por unha guía do profesor, unha guía do 
alumno e un material específico. 

 

Equipo do módulo "Los plásticos en nuestra sociedad" 

O material para os experimentos inclúe bandexas, botellas pingadoras, 
contapingas, axitadores, funís de plástico, etc. Está deseñado para ser utilizado 
na aula, coa máxima seguridade e poder experimentar con el as técnicas 
básicas de laboratorio: 

• Disolver • Precipitar • Valorar 

• Diluír • Filtrar • Reaccionar  

• Mesturar • Lixiviar • Evaporar 

A súa comodidade e sinxeleza facilitan a experimentación, de xeito que 

en moi pouco tempo se poden realizar máis experiencias que co material clásico 
de vidro dos laboratorios tradicionais. A minimización das cantidades de 
reactivos necesarios e residuos que se xeran e o baixo custo, foron outros 
factores de importancia no deseño das actividades. 

Os módulos non son un conxunto de prácticas de laboratorio, senón unha 
forma de ensinar a presentar e resolver problemas que interesan á sociedade 
actual. 

Como pode deducirse da diversidade de títulos reseñados, o programa 
trata un conxunto máis amplo de temas que o que tradicionalmente se atopa nun 
curso de química, incidindo naquelas cuestións de ciencias que máis impacto 
teñen na nosa sociedade. 

MÓDULOS PARA EDUCACIÓN SECUNDARIA OBRIGATORIA 

• Os productos químicos. Os alumnos contestan a unha enquisa para 
coñece-las opinións e actitudes da clase diante dos productos químicos, 
investigan a influencia dos medios de comunicación na opinión pública e 
elaboran un guión para un programa informativo de radio sobre os 
productos químicos e o medio. De 4 a 6 períodos de clase.  

• Disolucións e contaminación. Preséntanse ós alumnos o problema da 
contaminación da agua cun ácido e se a dilución e/ou neutralización son 
unha solución a este problema. De 12 a 13 períodos de clase. 

• Contaminación da agua subterránea de Valfrondoso. Os alumnos 
investigan a orixe e o alcance da contaminación por pesticida dunha 
agua subterránea. Nunha reunión municipal debaten sobre o tema e 
escollen un método de limpeza. De 8 a 10 períodos de clase. 

• Risco: o xogo da vida. Toda decisión comporta un risco. Introdúcense 
os conceptos de probabilidade, risco e epidemioloxía ós alumnos, que 
deben tomar unha decisión diante dunha situación simulada de risco de 
morte. De 9 a 10 períodos de clase. 

• Toxicoloxía: determinación de valores umbral. ¿Como se 
determina a presencia e a cantidade dunha sustancia potencialmente 
tóxica? Simúlase un test de toxicidade con animais. De 12 a 14 períodos 
de clase. 

• Tratamento de residuos especiais . ¿Como se pode eliminar de 
forma segura un residuo líquido industrial? Investíganse os métodos de 
dilución, substitución, precipitación e inertización e compárase a súa 
efectividade, custo e impacto ambiental. De 12 a 14 períodos de clase. 

• Os plásticos na nosa sociedade . ¿Cal é a natureza dos plásticos e o 

alcance da súa utilización? ¿Como se producen? ¿Cal é o seu impacto? 
¿Como se reciclan? 11  períodos de clase. 

• A xerarquía da xestión dos residuos . ¿Que se fai cos "residuos" que 
producimos? Examínanse a cantidade e tipos de lixo que se tiran. 
Investíganse os métodos de valorización e disposición dos residuos, e 
saliéntase a minimización en orixe. De 16 a 17 períodos de clase. 

• Identificación de substancias perigosas . ¿Que pasa cando uns 
bidóns con residuos se atopan abandonados nun solar? Introdúcense as 
categorías de perigo das substancias e os métodos para recoller 
mostras, separar fisicamente e identificar un residuo perigoso. 9 
períodos de clase. 

MÓDULOS PARA O CICLO SUPERIOR DE EDUCACIÓN PRIMARIA 

APQUA 10-12: Os productos químicos, a saúde, o me dio 
ambiente e eu.  Conxunto de unidades deseñadas para traballa -las ciencias 
experimentais. Suxírense actividades de matemáticas, ciencias sociais e língua 
relacionadas con cada un dos temas tratados.  

¿Hai “química” na miña vida? A aventura de fumar 

¿Que “poñen” nos alimentos? Unha casa máis segura 

Encántanme os doces ¡Demasiado lixo! 

¿Que é un valor umbral? ¿CO2 e vida? 

¿Que transporta este camión? ¡Notiiiicias! 

DISTRIBUCIÓN DO MATERIAL 

O material de APQUA é distribuído por EDIS (Educational Innovative 
Services), Servei de Tecnologia Química, Universidad Rovira i Virgili, Avda. 
Països Catalans, s/n, 43007 Tarragona, Telf. 977558213, Fax 977558205. E-mail 
edis@stq.urv.es. Web: www.stq.urv.es/edis 

A ORGANIZACIÓN DO PROGRAMA 

O programa APQUA é o resultado dunha colaboración Universidade-
Empresa-Administración-Centros Educativos que difire da levada a cabo 
noutros paises europeos polo seu xeito de asignar responsabilidades ás distintas 
entidades: 

• A Universidade é a única responsable do programa en canto o 

deseño dos obxectivos xerais do mesmo e ós contidos dos créditos. 

• As empresas e as administracións colaboran co seu patrocinio para o 
desenvolvemento e aplicación do programa nos centros educativos e 
poden tamén aportar información experta no deseño do programa. 
Elas non poden reflecti-las súas opinións no programa. 

• Os centros educativos colaboran no deseño e proba dos créditos na 
aula. 

Tódalas partes son imprescindibles para que o programa popida reflectir-
los problemas reais que enfronta a nosa sociedade. Do mesmo xeito, o 
programa permite unha maior interacción e en consecuencia coñecemento entre 
os diferentes estamentos e, en especial, entre a universidade, as empresas e os 
centros educativos. 

Os diversos estamentos están representados nun Consejo Asesor que 
ten como obxectivo capta-las necesidades sociais relevantes ó programa, e 
asesorar á dirección do mesmo. Tamén participan representantes doutros 
estamentos sociais con asociacións de veciños e entidades socio-culturais. 

IMPACTO DO PROGRAMA 

Dende o ano 1989 ata 1998, máis de 100.000 alumnos de educación 
primaria e secundaria pertencentes a máis de 450 centros, e 7.400 adultos, 
utilizaron  os módulos de APQUA. 

Neste período realizáronse 68 cursos de formación, cunha asistencia total 
de máis de 1.500 docentes (cursos intensivos, de 4 a 20 horas de duración, na 
Universidade ou ben en Centros de Profesores e Recursos). 

Os resultados que se presentan son referentes ós centros educativos que 
tiveron un patrocinio, ben das empresas privadas ou da administración. 

¿QUE PENSAN OS PROFESORES? 

Parte dos esforzos de APQUA dedícanse a avaliar e recoller evidencias 
sobre qué opinan os profesores e cómo acadan os alumnos os obxectivos 
informativos e formativos. Os resultados obtidos nas enquisas realizadas indican 
un cumprimiento significativo destes obxectivos. Os profesores teñen unha 
opinion xeral favorable do programae pensan que APQUA: 

• aumenta significativamente o coñecemento e as percepcións dos 
alumnos sobre os productos químicos, así como o rendemento xeral 
dos alumnos con problemas de aprendizaxe, 

• impresiona e motiva satisfactoriamente ós alumnos pola forma tan 

amena e divertida de trata-los conceptos químicos, 

• facilita as discusións sobre a química, o medio, a saúde, temas sociais 
e a metodoloxía experimental, e axuda a practica-las técnicas de 
resolución de problemas e toma de decisións, 

• mellora a súa capacidade de explicar e facer preguntas pertinentes 
ós alumnos, así como para dirixir debates na clase, 

• aumenta a utilización de recursos exteriores á escola e de 
simulacións no ensino, e incentiva a súa participación no deseño da 
avaliacións e dos seus intereses polo deseño curricular, 

• axuda a manter e mellora-la súa propia formación científica, e 

• fomenta a colaboración con outros profesores de ciencias ou doutras 
áreas e centros próximos, así como a colaboración con profesores 
universitarios. 

CONCLUSIÓN 

O interese continuado amosado polos centros educativos e polos centros 
de profesores e recursos é unha mostra da aceptación do programa. Sen 
embargo, APQUA considera necesario realizar unha avaliación sistemática da 
validez e do impacto do programa nos centros escolares así como da 
aprendizaxe dos alumnos. Para esto estase a desenvolver un sistema de 
avaliación que integrará actividades para os alumnos, enquisas e entrevistas 
dirixidas ós profesores e un estudio comparativo de diversas zonas do país. 

APQUA pensa seguir desenvolvendo outros módulos para completa-los 
conceptos e temas relacionados cos productos químicos que considera 
importantes dada a problemática social actual. 

APQUA cre na actualidade que non se pode seguir ensinando ciencia e 
tecnoloxía á marxe dos graves problemas que ten a nosa sociedade e que é 
imprescindible motivar e capacitar ós nosos xoves para ser cidadáns críticos e 
responsables nunha sociedade libre e democrática. 

 
 

 




